
sabhApUjA

સભાપૂજા

બ્રાહ્મણેભ્યો મહદ્ભ્યશ્ચ વેદવિદ્ભ્યો વિશેષતઃ ।
પુરાણશાસ્ત્ર વિદ્ભ્યશ્ચ સર્વેભ્યો વૈ નમોનમઃ॥ ૧॥
પુત્રોત્સવે મૌઞ્જિબન્ધે કન્યાયાઃ પ્રથમાર્તવે ।
વિવાહે યજ્ઞસમયે બિન્નહં પઞ્ચસુ સ્મૃતમ્॥ ૨॥
પૂર્વં સભાં નમસ્કૃત્ય પશ્ચાદાસનપૂર્વકમ્ ।
કૃત્વોપચારં  કાલીનં સભાં સ્તોતું સમારભેત્॥ ૩॥
વરાય વરવેષાય ગુરૂણાં સુહૃદામપિ ।
ઉપચારસ્તુ કર્તવ્યો મઙ્ગલ્યો  મઙ્ગલાયનૈઃ ॥ ૪॥
અર્ચયેદૃત્વિગાચાર્યનૃપવિદ્વત્સુહૃદ્વરાન્ ।
આગતાન્ સ્વગૃહં ગેહી યથા વિભવમાદરાત્॥ ૫॥
ગામ્ભીર્યં જલધૌ સ્થિરત્વમચલે તેજોધિકં ભાસ્કરે
શૌર્યં શાન્તનવે નયસ્સુરગુરૌ ત્યાગસ્તુ સૂર્યાત્મજે ।

એકૈકો ગુણ એવ તેષુ નિહિતો યુષ્માસુ સર્વેગુણાઃ
તિષ્ઠન્ત્યેવ ધરામરાન્ હરિપરાન્ કસ્સ્તોતુમીશઃ ક્ષિતૌ॥ ૬॥

ભવન્તસ્સર્વજ્ઞાઃ સકલભુવને રૂઢયશસો
વયં તાવદ્બાલાઃ સરસવચને નૈવ નિપુણાઃ ।

તથાપીયં વાણી વિશતુ ભવતાં કર્ણકુહરે
કિશોરસ્યાલાપઃ ખલુ ભવતિ પિત્રોરતિમુદે॥ ૭॥

મહત્યા ગદયા યુક્તાં સત્યભામાસમન્વિતામ્ ।
સુદર્શનધરાં વન્દે સભાં વિષ્ણોરિવાકૃતિમ્ ॥ ૮॥
વિદ્વન્નદીવ્રાતસહસ્રપૂર્ણં તથા સહસ્રપ્રભુરત્નપૂર્ણમ્ ।
વેદાન્તવાક્યાર્થતરઙ્ગલોલં  સભા સમુદ્રં પ્રણમામિ મૂર્ધ્ના॥ ૯॥

સભામણ્ડલમિત્યેકે સભારત્નં તુ કેચન ।
સભાસમુદ્રમિતરે સદસો લક્ષણત્રયમ્॥ ૧૦॥
આશીઃ પૂર્વકમિત્યેકે નમઃ પૂર્વં તુ કેચન ।
ભિન્નહં વેદપૂર્વં સ્યાદિતિ સર્વૈર્વિનિશ્ચિતમ્  ॥ ૧૧॥
સ્વસ્તીતિ પ્રતિભાષિતો મુનિવરૈઃ સંસ્તૂયમાનસ્સુરૈઃ
પાર્શ્વે પદ્મજપદ્મનાભપુરુહૂતાદ્યૈર્જયેત્યર્ચિતઃ   ।

અગ્રે ચાપ્સરસાં ગણૈરહરહર્નૃત્યદ્ભિરાહ્લાદિતઃ
સન્તુષ્ટો ગિરિજાવિવાહસમયે સ્યાત્સમ્પદેનો મૃડઃ॥ ૧૨॥

સર્વાશા પરિપૂરણક્ષમકરં સર્વોપકારોદયં
સન્માર્ગાભિરતં સમસ્તતમસઃ પ્રધ્વંસિ સત્યાસ્પદમ્ ।

બ્રહ્માવાસમશેષવેદનિલયં વિદ્યાધરારાધિતં
પ્રખ્યાતં ભુવિ ભાનવીયમિવ વો વન્દે સભામણ્ડલમ્॥ ૧૩॥

વિદિતચતુરભાષા ભારતી ભાલભૂષા
વ્યપગતબહુદોષા ચન્દ્રિકોદ્યન્મનીષા ।

હૃદયતિમિરપૂષા જ્ઞાનવિદ્યાવિશેષા
મમ ભવતુ સુતોષા ભૂસુરાણાં સભૈષા॥ ૧૪॥

વેદપૂર્વં તુ ,

ઓં નમઃ સદસે । નમઃ સદસ॒સ્પત ॑યે ।
નમઃ સખીનાં પુરો॒ગાણાં॒ ચક્ષુ ॑ષે ।
નમો ॑ દિ ॒વે । નમઃ પૃથિ ॒વ્યૈ । સપ્રથસભાં મે॑ ગોપાય ।
યે ચ॒ સભ્યાઃ ॑ સભા ॒સદઃ । તાનિં  ॑દ્રિ ॒યાવ ॑તઃ કુરુ ।
સર્વ ॒માયુ ॒રુપાસતામ્॥ ૧૫॥
અહે ॑બુધ્નિય ॒ મન્ત્રં॑ મે ગોપાય । યમૃષયસ્ત્ર ॒યી વિ ॒દા વિ ॒દુઃ ।
ઋચઃ સામા ॑નિ યજૂꣳ॑ષિ । સા હિ શ્રીર ॒મૃતા ॑ સ॒તામ્॥ ૧૬॥
અભ્યુત્થાનં ચાસનં સ્વાગતોક્તિઃ, પાદ્યં ચાર્ઘ્યં મધુપર્કાચમૌ ચ ।
સ્નાનં વાસો ભૂષણં ગન્ધમાલ્યે ધૂપો દીપસ્સોપહારઃ પ્રણામઃ॥ ૧૭॥
અભ્યુત્થાનમથાસિકા વિતરણં ભૂયો વચસ્સ્વાગતમ્ ।
પાદ્યં વ્યાજનમક્ષતં ક્રમવશાદર્ઘ્યં નિરર્ઘક્રિયમ્॥

કેચિત્પ્રાહુરિમાન્  ષડુત્તમતમાનત્રોપચારાન્ પરે ।
બ્રૂયાદ્વન્દનમેકમર્હણવિધિં  યન્માદૃશા તત્ક્ષમમ્॥ ૧૮॥
નાસ્તિ સત્યાત્પરો ધર્મસ્સન્તુષ્ટિર્નાત્મજાત્પરા ।
નાન્નદાનાત્પરં દાનં વન્દનાન્નોપચારકમ્॥ ૧૯॥
સત્યાદધિકો ધર્મો નાસ્તિ । પુત્રોત્સવાદપરઃ સન્તોષો નાસ્તિ ।
અન્નદાનાદધિકદાનં ન વિદ્યતે । વન્દનાદધિક ઉપચારો નાસ્તિ ।
તસ્માદ્વન્દનોપચારેણૈવ સર્વેપ્યુપચારાઃ કૃતાસ્સન્ત્વિતિ મદીયા
વિજ્ઞાપના॥ સર્વેભ્યો નમસ્કારાઃ॥
॥ ઇતિ સભા પૂજા॥
સઙ્ગ્રાહકઃ
વિદ્વાન્ પરમેશ્વર ભટ્ટઃ
પુટ્ટનમને

